
Recordatorio de deberes legais ao Concello de Santiago que debe exercer as competencias 
dispostas no artigo 371 do Decreto 143/2016, de 22 de setembro, evitando a prescrición  das 
infraccións, que as ordes de reposición da legalidade urbanística serán executivas dende o 
momento en que se diten, dispoñendo as persoas obrigadas dun prazo para executalas 
voluntariamente e que a administración debe responder expresamente as solicitudes feitas 
pola cidadanía. 
 
 

 
 
 

Santiago de Compostela, 6 de febreiro de 2025 
 

Sr. Alcalde: 

Ante esta institución, mediante escrito de queixa, compareceu solicitando a nosa 
intervención dona XXX, con DNI XXX, en representación de XXX, debidamente acreditada.                            

ANTECEDENTES 

Nesa queixa, esencialmente, indicaba que: 

[..] 

PRIMERA.- Con fecha 2 de julio de 2014 fue dictado Decreto por la Alcadía- Presidencia del 
Concello de Nigrán en el Expediente de Disciplina Urbanística RLU 08/0636U  para la 
reposición de la legalidad urbanística frente a JCG, siendo el inicio del expediente en virtud de 
denuncia de particular de fecha 8 de julio de 2008, y en el que se resolvió acordar LA 
DEMOLICIÓN DE LA TOTALIDAD DE LAS OBRAS OBJETO DEL EXPEDIENTE A COSTA DEL 
INTERESADO ante su incumplimiento del requerimiento de legalización contenido en la 
resolución del citado expediente de reposición de la legalidad urbanística del 7 de abril de 
2009.[..] 

SEGUNDA.- Frente a dicho Decreto fue presentado Recurso de reposición por JCG 
y contra su desestimación por el Concello de Nigrán formuló Recurso contencioso 
administrativo, el cual fue así mismo desestimado en su integridad por resolución de 15 de 
mayo de 2015 del Juzgado de lo Contencioso Administrativo nº 2 de Vigo en los autos 
PROCEDIMIENTO ORDINARIO 314/2014, deviniendo firme la sentencia dictada en el 
proceso.[..] 

TERCERA.- Que mientras se dilucidaba este procedimiento en sede judicial fue presentada por 
JCG solicitud de licencia de legalización de las obra fuera del plazo de los tres meses 
concedido en el Decreto por el que se dictaba la Orden de demolición (recordemos de 2 de 
julio de 2014) el 6 de abril de 2015 en el expediente 15/0219U sobre legalización de obras. 
Pues bien, en este expediente igualmente como en el RLU 08/0636U se han realizado varios 
requerimientos de documentación a partir del informe del arquitecto técnico municipal que 
no han sido contestados en el plazo legal por el requerido [..] 

CUARTA.- Que en dicho expediente 15/0219U se le requirió al denunciado a raíz del informe 
del arquitecto técnico municipal de julio de 2017 para que procediese a solicitar la 
autorización procedente en materia de patrimonio cultural de acuerdo con lo establecido en 
el artículo 45 de la Ley de Patrimonio Cultural de Galicia, lo cual hasta el día de la fecha NO 
ha sido aportado por el administrado. Por parte de mi representado XXX se han reiterado las 
solicitudes de ejecución y caducidad del expediente con fechas 13.06.2017, 05.07.2017, 
06.09.2017, 29.01.2018, 19.10.2018, 05.12.2018, 21.01.2019, 08.04.2019, 13.08.2019, 
11.11.2019, 20.01.2020 y hasta hoy que no se ha realizado ningún trámite resolviendo 
expresamente por la Administración municipal [..] 

QUINTA.- Que la pasada semana ha tenido conocimiento esta parte mediante contacto 
telefónico con el Departamento Jurídico del Departamento de Urbanismo del Concello de 
Nigrán que existe un informe jurídico desfavorable en el expediente de la referencia 
15/0219U ]..] de enero de 2024, esto es, incluso 7 AÑOS DESPUÉS, en el que se indica la 
procedencia de la caducidad del expediente 15/0219U, siendo que tampoco desde entonces 
hasta la actualidad la administración ha resuelto la ejecución forzosa del Decreto de 2014 en 
el expediente de origen RLU 08/0636U y tampoco la caducidad del expediente 15/0219U 
pese a que la Ley en su artículo 95 de Procedimiento Administrativo Común de las 
Administraciones Públicas es  muy  clara  cuando  indica  que  ante  la  inactividad  del  
interesado  ante requerimientos de la administración continuados ante trámites 
imprescindibles y esenciales para dictar resolución conduce a que la Administración deba 
declarar expresamente que el procedimiento ha caducado. 

 [..] 

Ante iso requirimos, como vostede sabe, información ao Concello de Nigrán que xa nola 
remitiu. No informe achegado pola Administración sinálase o seguinte: 

En relación cos seus escritos de datas 20 de outubro de 2022 e 7 de xaneiro de 2025, cos 
rexistros de entrada números 2024-E-RC-10164 e 2025-E-RC-182, respectivamente, nos que 
solicitan información sobre a queixa formulada por Dna. XXX en representación de XXX, 

relativa as obras realizadas por JCG no [..] barrio de Quinteiro, parroquia de Panxón.; 
comunícolle que: 

-  Con data 31/07/2024, concedéuselle un trámite de audiencia ao interesado achegándolle 
copia do informe emitido polo técnico da administración xeral de data 04/01/2024, póndolle 
de manifesto o expediente para que poida examinalo e alegar o que considere oportuno. 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 

PRIMEIRO. A queixa trae causa do retraso na execución das obras de reposición da 
legalidade no predio referido anteriormente, pertencente ao municipio de Nigrán, así como 
ao atraso do propio Concello tanto na tramitación do expediente de reposición da legalidade 
como á hora de esixir o cumprimento do ditaminado no propio expediente e mesmo nos 
Autos xudiciais.  

Cómpre lembrar que o inicio do expediente foi un Decreto da Alcaldía datado o 2 de xullo de 
2014, que houbo unha sentenza contraria aos intereses do denunciado e que non se 
completou, pola súa banda, a documentación requirida para a legalización das obras. 

SEGUNDA. De acordo co disposto no artigo 371 do Decreto 143/2016, de 22 de setembro, 
polo que se aproba o regulamento da Lei 2/2016, de 10 de febreiro, do solo de Galicia, os 
concellos, teñen entre as súas competencias a do exercicio da actividade administrativa 
relativa á protección da legalidade urbanística, que comprende, entre outras funcións, a de 
inspeccionar as obras, edificacións e usos do solo para comprobar o cumprimento da 
legalidade urbanística, constatar e denunciar todas as anomalías que se observen, informar 
sobre a adopción de medidas cautelares, correctivas e sancionadoras que se consideren 
convenientes para o mantemento da disciplina urbanística e adoptar as medidas necesarias 
para a restauración da orde urbanística vulnerada e repoñer os bens afectados ao estado 
anterior á produción da situación ilegal. 

A competencia administrativa é o conxunto de atribucións que se asignan aos diferentes 
órganos administrativos e son o ámbito dentro do cal estes poden desenvolverse e 
pronunciar os seus actos. A competencia supón, por tanto, unha habilitación previa e 
necesaria para que a entidade ou o órgano poida actuar validamente, consonte o 
establecido nunha norma. 

Consonte o disposto no artigo 8 da Lei 40/2015, do 1 de outubro, de Réxime Xurídico do 
Sector Público, a competencia ten carácter irrenunciable e debe ser exercida polos órganos 
administrativos que a teñan atribuída como propia. 

TERCEIRA. O artigo 98.1° da Lei 39/2015, de 1 de outubro, de procedemento administrativo 
común das AAPP (LPAC), determina que os actos das Administracións Públicas suxeitos a 
dereito administrativo serán inmediatamente executivos, salvo que se produza a suspensión 
do acto, se trate de resolucións ditadas en procedementos sancionadores, unha disposición 
estableza o contrario, ou se necesite aprobación ou autorización superior. En sentido similar, 
o artigo 383 do Decreto 143/2016, de 22 de setembro, polo que se aproba o Regulamento 
da Lei 2/2016, do solo de Galicia (RLSG), precisa que as ordes de reposición da legalidade 
urbanística serán executivas dende o momento en que se diten, dispoñendo as persoas 
obrigadas dun prazo para executalas voluntariamente de conformidade coa lexislación 
vixente. 

A intervención administrativa e as potestades de protección da ordenación e de sanción das 
infraccións son de exercicio inescusable e as dilacións na tramitación dos procedementos de 
restablecemento da legalidade ou sancionadores non son irrelevantes, xa que poden 
provocar a prescrición das infraccións, o que redunda en beneficio dos infractores e vai en 
detrimento do propio municipio e dos seus veciños. 

CUARTA. Ante a ausencia de cumprimento voluntario en prazo o artigo 99 da LPAC expresa 
que as Administracións Públicas, a través dos seus órganos competentes, poderán proceder, 
previo apercibimento, á execución forzosa dos actos administrativos, salvo nos supostos nos 
que se suspenda a execución de acordo coa Lei, ou cando a Constitución ou a Lei esixan a 
intervención dos Tribunais. Asemade, o artigo 100 precisa que a execución forzosa 
efectuarase respectando sempre o principio de proporcionalidade por constrinximento 
sobre o patrimonio, execución subsidiaria, multa coercitiva, ou compulsión sobre as persoas. 

Por outra banda, o artigo 152.6° da Lei 2/2016, de 10 de febreiro, do solo de Galicia e artigo 
384 do seu regulamento, establece que en caso de incumprimento da orde de cesación de 
usos, de demolición, ou de reconstrución do indebidamente demolido, a Administración 
Municipal procederá a execución subsidiaria da mesma ou á execución forzosa mediante a 
imposición de multas coercitivas, reiterables ata acada-la execución polo suxeito obrigado, 
en contía de 1.000 a 10.000 euros cada unha. Ditas multas non terán carácter sancionador e 
serán compatibles coas sancións que se poidan impoñer a consecuencia da tramitación dun 
procedemento sancionador de condutas tipificadas como infraccións urbanísticas. 

A execución subsidiaria será a cargo da persoa obrigada, sinalando o artigo 384 do RLSG que, 
antes de executar materialmente os actos ordenados, a Administración poderá liquidar 
provisionalmente o importe dos gastos, os danos e as perdas que se teñan que soportar 
previsiblemente, con vistas á liquidación definitiva. Cando o suxeito obrigado non satisfaga 

voluntariamente as cantidades líquidas as que estea obrigada, haberá de esixirse por vía de 
constrinximento sobre o patrimonio. 

QUINTA. A Sentencia 0061/2015 sinala no seu Fundamento Primeiro que non existía 
caducidade do procedemento de reposición da legalidade porque non se estaba na 
tramitación de dito procedemento senón na execución dunha resolución firme. A maiores, 
ademais de reprochar á administración municipal o retraso na tramitación e notificación do 
acordo de resolución, indica que podería existir prescrición susceptible de interrupción 
mediante os actos administrativos dirixidos a lograr o cumprimento efectivo do ordenado no 
acto firme. Indica que o prazo de prescrición, en todo caso, sería de catorce anos. 

A antedita Sentencia desestima o recurso presentado por JCG contra as resolucións de 2 de 
xullo de 2014 polo que se acorda a demolición das obras obxecto do expediente e de 14 de 
agosto de 2014 polo que se desestimou o recurso de reposición interposto contra a primeira 
resolución.   

Tal e como se deriva da Lei 6/1984, do 5 de xuño, do Valedor do Pobo de Galicia, queda á 
marxe das nosas competencias todo o relativo ás actuacións da Administración de Xustiza 
nos asuntos sometidos á súa xurisdición, que son resoltos polos tribunais e xulgados  con 
independencia e exclusividade. Así, segundo o artigo 103.1 da Lei 29/1998, do 13 de xullo, 
reguladora da Xurisdición Contencioso-administrativa, a potestade de facer executar as 
sentenzas e demais resolucións xudiciais corresponde exclusivamente aos xulgados e 
Tribunais desta orde xurisdicional, e o seu exercicio compete ao que coñecese do asunto en 
primeira ou única instancia. 

SEXTA. Segundo se expón no escrito de queixa, o interesado dirixiuse en distintas datas a esa 
administración reclamando a execución da sentenza e non obtivo resposta. A este respecto 
cómpre lembrar que o marco xurídico vixente configura un sistema de garantías do cidadán 
na súa relación coa Administración que descansa sobre mecanismos de participación dos 
cidadáns, cuxa finalidade responde a facer compatible a actuación eficaz da Administración 
co exercicio  dos dereitos dos cidadáns e, en consecuencia, ese sistema debe responder á 
súa propia natureza garantista, o que conleva a necesidade de resolver expresamente, como 
regra xeral, as solicitudes e recursos que se formulen e que esa resolución estea motivada e 
notificada aos interesados con indicación de si é ou non definitiva na vía administrativa e 
recursos e prazos que procedan para interpoñelos. 

O artigo 103.1 da Constitución Española esixe das Administracións Públicas que se cumpran 
razoablemente as expectativas que a sociedade lexitimamente lle demanda, entre elas, o 
deber da Administración de resolver expresamente as peticións e reclamacións que lle 
presenten os particulares, xa que o coñecemento cabal polo administrado da 
fundamentación das resolucións administrativas, constitúe un presuposto inescusable para 
unha adecuada defensa dos seus dereitos e intereses lexítimos. 

O artigo 41 da Carta dos Dereitos Fundamentais da Unión Europea, establece que toda 
persoa ten dereito a que as institucións, órganos e organismos da Unión traten os seus 
asuntos imparcial e equitativamente e dentro dun prazo razoable, polo que as 
Administracións deben dar resposta no marco do dereito a unha boa administración, ás 
solicitudes dos interesados.  

  

CONCLUSIÓN 

Por todo o anterior, considerase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facer chegar a ese Concello os seguintes 
recordatorios de deberes legais: 

O Concello debe exercer as competencias dispostas no artigo 371 do Decreto 143/2016, de 
22 de setembro, polo que se aproba o regulamento da Lei 2/2016, de 10 de febreiro, do 
solo de Galicia, en especial as relativas ao cumprimento da legalidade urbanística, 
evitando a prescrición das infraccións e incoando aqueles expedientes de reposición da 
legalidade aos que houbera lugar. 

As ordes de reposición da legalidade urbanística serán executivas dende o momento en 
que se diten, dispoñendo as persoas obrigadas dun prazo para executalas voluntariamente 
de conformidade coa lexislación vixente. 

A Administración debe responder expresamente ás solicitudes de información presentadas 
pola cidadanía e moi especialmente cando se trata dunha persoa interesada nun 
procedemento administrativo. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta se incluirá na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de 
Galicia, dará conta do número e tipos de queixa presentadas; daquelas que foron rexeitadas 
e as súas causas, así como das que foron obxecto de investigación e o seu resultado, con 

especificación das suxestións ou recomendacións admitidas pola administración pública 
galega. 

Saúdoo atentamente. 
 
 
María Dolores Fernández Galiño 
Valedora do Pobo (en funcións) 

